
Ігар Цішкін (Віцебск)

НЕВЯДОМЫ ПОМНІК БЕЛАРУСКАГА РЭНЕСАНСА

Падчас правядзення археалагічных даследаванняў помніка архітэктуры

ХVІІІ ст. — былых саляных складоў у Віцебску, на левым беразе Дзвіны летам

1993 г. у адным з шурфоў зусім выпадкова быў знойдзены цагляны падмурак, які

ніякім чынам не стасаваўся з даследуемым будынкам.

Больш грунтоўныя раскопкі на гэтым месцы праз год далі нечаканы вынік.

Аказалася, што гэта падмуркі невядомай нам царквы. Паўсталі пытанні — які

гэта храм, калі ўзведзены і калі знішчаны. На некаторыя з іх дапамагаюць адка-

заць праведзеныя даследаванні.

Падчас археалагічных раскопак былі ўскрыты падмуркі апсіды і чатыры ас-

ноўныя вуглы будынка, што дало магчымасць зрабіць амаль дакладныя абмеры.

Падмуркі царквы вымураваныя ў тэхніцы мяшанай муроўкі, у якой чаргуюцца

рад камянёў з пяццю радамі цэглы. Рады камянёў выроўніваліся бітай цэглай.

Муроўка зроблена на вапне. Цагляныя ўчасткі падмурка выкананыя ў тэхніцы

простай рэнесанснай муроўкі: рад лажкоў — рад тычкоў, дзе лажкі знаходзяцца

адзін пад адным праз адзін рад тычкоў. Паводле А.Трусава, такія тыпы муровак

прымяняліся на Беларусі ў ХVІ –ХVІІ ст. [1, с. 83, 88–89, 91].

Шырыня падмуркаў вагаецца ад 1,40 да 1,50 м. З унутранага боку падмурка

апсіды, у цэнтральнай яе частцы была выяўлена канструкцыя лесвіцы, якая вяла ў

сутарэнне. Шырыня лесвічнага маршу — 1,5 м. Мела гэтая лесвіца 5 прыступак,

выкладзеных з цэглы. Сутарэнне было перакрытае скляпеністай столлю, рэшткі

канструкцыі якога зафіксаваныя таксама з унутранага боку падмуркаў апсіды.

У паўночна-заходняй сцяне сутарэння знаходзілася прамакутнае асвятляль-

нае акенца памерам 45 х 50 см з арачнай перамычкай. Само сутарэнне мелася

толькі пад апсідай, яно трохі ўціснута пад асноўны аб’ём і абмежавана цагляным

мурам. Пад асноўным аб’ёмам сутарэння не было. Памеры цэглы ў падмурках, у

асноўным, 5,5 х 15,5 х 32,5; 6,0 х 14,5 х 31,0 см.

Мяркуючы па плану ўскрытых падмуркаў, царква ўяўляла невялікі адназала-

вы будынак, амаль квадратны ў плане, з выступаючай пяціграннай апсідай, на-

кіраванай у бок Дзвіны. Асноўны аб’ём быў перакрыты, відаць, крыжовым скля-

пеннем. Зарыентаваная царква была па восі паўночны захад — паўднёвы ўсход.

Дадзенае збудаванне можна аднесці да готыка-рэнесансавага тыпу храмаў,

якія распаўсюдзіліся на Беларусі з другой паловы ХVІ ст. Сярод аналагаў можна

ўзгадаць Духаўскія цэрквы ў Мінску і Куцеінскім Богаяўленскім манастыры ў

Оршы (адназалавыя храмы з выступаючай пяціграннай апсідай першай паловы

ХVІІ ст.), а таксама кальвінскія зборы зальнага тыпу з гранёнымі апсідамі: Клецкі,

Асташынскі, у Новым Свержані, Смаргонскі (усе — 2-й паловы ХVІ ст.), Койда-

наўскі (1-й паловы ХVІІ ст.) і г.д.

Паводле архітэктурна-археалагічных абмераў агульная даўжыня царквы скла-

дала 18,6 м, даўжыня асноўнага аб’ёму — 12,4 м, шырыня асноўнага аб’ёму —

12 м, апсіда выступае на 6,2 м. Але гэта параметры храма ў метрычнай сістэме.

Каб даведацца, якія памеры закладаліся будаўнікамі падчас узвядзення храма,

возьмем за аснову сістэму вымярэння, якая існавала на Беларусі ў ХVІІ–ХVIII ст.

[2, с. 221–222]. Такім чынам, пераклаўшы ў гэтую сістэму з метрычнай усе памеры



– 392 –

Мал. 1. Абмерачны чарцёж падмуркаў царквы

Мал. 2. Варыянт рэканструкцыі плана

будынка, знаходзім адпаведныя прапорцыі: агульная даўжыня — 28,5 локцяў (1

локаць — 64,96 см), шырыня — 18,5 локцяў, даўжыня асноўнага аб’ёму — 19

локцяў, выступ апсіды — 9,5 локцяў, шырыня апсіды — 14,5 локцяў, унутра-

ная шырыня асноўнага аб’ёму — 14 локцяў, шырыня падмуркаў — 55 цаляў (1

цаль — 2,7 см) і г.д.

Трэба адзначыць, што вакол падмуркаў храма амаль цалкам адсутнічае культур-

ны слой, і таму рэчавы матарыял прадстаўлены вельмі сціпла, аднак, пры расчыстцы

падмуркаў былі знойдзены некалькі фрагментаў зялёнапаліванай кафлі з раслінным і

гербавым сюжэтамі, на адным з якіх маецца дата 16?? і выява рэнесансавага арна-

менту ў выглядзе вянка, які абрамляў герб. Гэтыя фрагменты кафлі былі дабаўлены

разам з бітай цэглай у вапну падчас будаўніцтва. Выява на кафле можа ўскосна свед-

чыць пра эпоху ўзвядзення храма. Аналагічную выяву такога рэнесансавага вянка

можна бачыць, напрыклад, на талеры Жыгімонта II Аўгуста 1565 г. [3, с. 241].

Такім чынам, абапіраючыся на прыведзеныя вышэй факты (тып храма, яго

памеры, характар муроўкі, кафля), можна меркаваць, што дадзеная царква была

пабудавана, хутчэй за ўсё, у 1-й палове ХVII ст. Як вядома, у гэтыя часы працяг-

вае квітнець беларускі рэнесанс. Аднак застаюцца пытанні: чаму мураваны храм

не фіксуюць тагачасныя пісьмовыя крыніцы і нават няма яго адлюстравання на

вядомым чарцяжы «места Віцебска 1664 г.», калі ён перастаў існаваць і чаму не

аднавіўся пасля разбурэння? Тым больш, што заўсёды існавала так званая «па-

мяць месца» — калі на месцы разбураных ці згарэўшых узводзіліся новыя храмы.

Бліжэйшы па часе катаклізм, які б мог істотна паўплываць на лёс даследуе-

май царквы — вайна 1654–1667 г. З гісторыі вядома аблога Віцебска войскамі

ваяводы Шарамецьева ў 1654 г., якая доўжылася тры месяцы. А паколькі царква

знаходзілася не ў замках, а на адкрытай мясцовасці за Дзвіной, то магла быць

лёгкай здабычай для непрыяцеля, таксама магла выкарыстоўвацца і ў якасці агня-

вой кропкі для абстрэлу Ніжняга замка.

Такім чынам, падчас вайсковых дзеянняў і магла быць пашкоджана гэтая

царква. Таму картограф, які маляваў чарцёж у 1664 г., не надаваў увагі руінам у

Задзвінні, а ў асноўным адлюстроўваў фартыфікацыю замкаў. Гэтым, відаць, і

тлумачыцца адсутнасць яе выявы на вышэйзгаданым чарцяжы.

Вядома таксама, што ў выніку гэтай вайны гарадская гаспадарка на доўгія

гады прыйшла ў заняпад. Буйнамаштабнае мураванае будаўніцтва аднаўляецца ў

Віцебску толькі напачатку ХVIII ст., і ўвага надаецца ў першую чаргу самому го-

раду ў межах колішніх замкаў. Да таго ж падчас вайны магла перастаць існаваць

парафія царквы (смерць, палон і г.д.), парафіяне якой і павінны былі ў першую

чаргу быць зацікаўленымі ў аднаўленні храма.

Як вынікае з даследаванняў гісторыка Л.Хмяльніцкай, будынак гэтай царк-

вы, якая звалася Стрэчанскай, праіснаваў у напаўразбураным стане да канца

ХVIII ст. Яе рэшткі расійскія ўлады выкупілі ў гарадскога магістрата ў 1773 г. за

200 рублёў для падрыхтоўкі месца пад будаўніцтва «правіянтскіх магазейнаў». Да

таго ж 2 000 цаглін пасля разборкі наземных рэшткаў царквы пайшло на будаў-

ніцтва складоў, аднапавярховы корпус якіх і быў пастаўлены на гэтым месцы ў

1774 г. [4, с. 5]. «Памяць месца» была згублена, і паступова пра існаванне тут у

мінулым царквы забыліся. А апісаны вышэй эпізод — бадай што адзіная згадка

пра царкву, знойдзеная ў пісьмовых крыніцах на сённяшні момант.

Мал. 3. Падмуркі апсіды

Мал. 4. Канструкцыя лесвіцы ў сутарэнне пад апсідай


